
NAFARROAKO EGUNA

Aldezar Elkarteak, Uharteko TMC Gazte Taldeak, Eugenio Lecumberrik, Burlatako Udalak, Pobreza Cero Plataformak eta Nuevo Futuro Elkarteak 2007ko Gazteriaren Sariak jaso dituzte

García Malo kontseilariak sari banaketan parte hartu du 

Asteartea, 2007ko azaroaren 27a.  María Isabel García Malo Familia, Gazteria, Kirol eta Gizarte Gaietako Departamentuko kontseilariak 2007ko Gazteriaren Sarien banaketan parte hartu du, gaur goizean. Sari horiek Nafarroako Gobernuak eman ditu, Nafarroako Kirol eta Gazteriaren Institutuaren bidez, Nafarroako Eguneko ospakizunen baitan. 
Ekitaldia Iruñeko Fuerte del Príncipe Gazteen Egoitzan egin dute, eta Ana Frías Pardo Nafarroako Kirol eta Gazteriaren Institutuko zuzendariordeak ere parte hartu du bertan. Malo kontseilariak azpimarratu duenez, Gazteriaren Sarien funtsa “gazteen lana saritzea da, gizartearen esker ona adieraztea, gazteak eta horien bizi kalitatea hobetzearren zenbait pertsona eta erakundek egindako lan isila eta jarraitua txalotzea”. Gazteriaren Sariak hamar urtez antolatu dute dagoeneko, eta orain arte sarituak berrogeita hamar pertsona edo erakunde izan dira, García Malok adierazi duenez “egiten duzuen borondatezko lanarengatik eta zuen ahalegin eta gogo biziarengatik eskerrak emateko; hau da, Nafarroako gazteen aldeko lan nekaezinarengatik”. 

2007ko Gazteriaren Sariak honako pertsona eta erakunde hauek jaso dituzte: Aldezar Elkarteak, gazte elkarte gisa; Uharteko TMC Gazte Taldeak eta Eugenio Lecumberri Sevinék, Gazteen Balioa atalean; Burlatako Udalak, toki erakundeen atalean; Nafarroako Pobreza Cero Plataformak, Boluntario Gazteak atalean; Nuevo Futuro Elkarteak, erakunde publiko edo pribatu gisa. Sarituek diploma eta Iruñeko Javier Muro artistaren eskultura bana jaso dute. 

Aurtengo epaimahaiko kideak Nafarroako Kirol eta Gazteriaren Institutuko, hedabideetako (Nafarroako Canal 4, Nafarroako Canal 6, TVE Nafarroa, Diario de Navarra, Diario de Noticias), Nafarroako Udalerrien eta Kontzejuen Federazioko, Nafarroako Unibertsitate Publikoko, Nafarroako Unibertsitateko, eta Nafarroako Gizarte Gaietako eta Garapenerako Lankidetzako Zuzendaritza Nagusiko ordezkariak eta 2006an sarituak izan dira. 

Zehatz-mehatz, gazte elkarte gisa Aldezar saritu dute. Elkarte horrek hamazazpi urtetik gora daramatza lanean, Iruñeko Alde Zaharreko haurren eta gazteen garapen intelektuala eta soziala sustatzen. Gainera, boluntarioek eskola prozesuan eta garapenean egiten duten lanean ere parte hartzen du. Epaimahaiak aipatu dituen arrazoien artean gazte asko motibatzea eta Iruñeko Alde Zaharrean elkarteak duen oihartzun soziala nabarmen daitezke. 


Gazteen Balioa saria Uharteko TMC Gazte Taldeak eta Eugenio Lecumberri Sevinék jaso dute (ex-aequo). Eugenio Lecumberri Sevinéri dagokionez, Ilundain Haritz Berri Fundazio eta Baserri Eskolako buru gisa gazteak gizarteratzen egindako lana eta ibilbide luzea nabarmendu du epaimahaiak. Ilundain Haritz Berriko ikasle gazteei zuzendutako hezkuntza programek eta jarduerek pertsona horiek prestatzeko eta integratzeko beharrei aurre egitea dute helburu. Uharteko TMC Gazte Taldeari dagokionez, berriz, Uharteko sei gaztek osatutako taldea da, eta bi urte eman ditu “Más por la Igualdad” bideoklipa egiten. Uharteko Udalak Emakumezkoen eta Gizonezkoen Aukera Berdintasunerako I. Plana onartu zuenean sortu zuten taldea. Gai horri buruzko abesti bat egiteaz gain, Europako “Gaztean abian” proiektuan parte hartu zuten, herriko musika eta gazte talde guztientzako musika tresneria eskuratu zuten, eta aipaturiko bideoklipa argitaratu zuten. Epaimahaiak nabarmendu duenez, ekimen berritzailea da, eta gazteen artean berdintasun balioak hedatzen ditu. 


Toki erakundeen atalean, saritutakoa Burlatako Udala izan da, “Red para el Buen Trato a la Infancia y Adolescencia” (Haurrak eta Nerabeak Ongi Tratatzeko Sarea) sortu duelako. Sare horrek osasun, hezkuntza, segurtasun eta gizarte zerbitzuen arloko hogeita hamar profesional biltzen ditu, herrikoak guztiak, Burlatako adingabeak babestearren lan egiteko, eta tratu txarrak, tratu desegokia edo babesik ez jasotzeko arriskua antzemateko, jarraipena egiteko, eta tratatzeko. Burlatako Udalaren ekimena adingabeak babestearren lan egiteko metodologia aitzindaria da, eta Nafarroako beste udalerri batzuk ere hasi dira gisa horretan jarduten. 


Boluntario Gazteak atalari dagokionez, irabazlea Nafarroako Pobreza Cero Plataforma izan da, “Somos la primera generación capaz de erradicar la pobreza” (Txirotasuna errotik kentzeko gai den lehen belaunaldia gara) kanpaina dela-eta. Erakunde horrek bederatzi sare sozial, eta berrehun eta berrogeita hamar erakundetik gora biltzen ditu, eta borondatezko lana egiten du, Foru Komunitateko gazteek NBEko Batzarrak 2000n hitzartu zituen Milurteko Helburuen lorpenean parte har dezaten sustatzeko. 


Azkenik, erakunde publiko edo pribatu gisa Nuevo Futuro Elkartea saritu dute. Elkarteak 35 urte daramatza gizarte arloko hainbat lan egiten, hala nola, ahaide biologikorik edo familia bizitza antolaturik (arrazoia gorabehera) ez duten adingabeen alde lan egiten. Nuevo Futurok Zabalen gaur egun egiten duen lana ere nabarmendu nahi izan du epaimahaiak. Nafarroako herri txiki horretan Saharaz hegoaldeko hamar gazte hartu ditu elkarteak, hain zuzen. Gazte horiek Kanariar Uharteetatik iritsi ziren, eta Nafarroako Gobernua dute tutore. 

(






(Oharra: www.navarra.es webguneko "Gobernuaren berriak" atalean albiste hori buruzko argazki bat dago. 

